EXPOSICIÓN CASA DAS PALABRAS. ABRIL, 2003

A exposición Vigo capital editorial tenta amosar ó longo de nove paneis e dúas mesas expositoras a actividade editora máis importante desenvolvida na cidade nos séculos XIX e XX. Poderase visitar do 25 de abril ó 28 de setembro de 2003.

A mostra arranca cos principais representantes do mundo da impresión no XIX: Angel de Lema, fundador do Faro de Vigo  e Juan Compañel, que publica Cantares Gallegos  de Rosalía Castro en 1863. Logo de presentar as artísticas e gráficas obras de José Cao, a singular iniciativa de literatura popular da editorial Cíes na posguerra e as coidadas edicións de Monterrey, préstase especial atención  ó significado que tivo para a cidade e para toda Galicia o labor desenvolvido pola Editorial Galaxia  a partir de 1950 no rexurdir do libro galego. A Fundación Penzol e as instalacións da súa biblioteca ó servicio de estudiosos e investigadores exemplifica o mundo das institucións viguesas do libro.

A chegada da democracia e a incorporación do galego ó ensino non universitario abre novos espacios, necesidades e demandas para o mercado do libro galego. Entre os selos editores que xorden nestes tempos destaca Edicións Xerais de Galicia (1979) cun variado e rico catálogo de 2000 títulos. A seguir, Ir Indo, A Nosa Terra, Nova Galicia, Edicións do Cumio, Nigra, etc, ora especializadas en grandes obras, ora cun espírito máis xeralista, completan o abano de oferta editorial viguesa. 

O derradeiro panel apunta cifras e permite apreciar o crecemento sen precedentes experimentado polo sector nos últimos anos. Aínda que Vigo concentra a maior parte da oferta editorial privada de Galicia, da man da Asociación Galega de Editores enuméranse o resto de empresas que dende outros puntos do país, maiormente no chamado eixo atlántico, traballan a prol do libro galego.

A exposición compleméntase cun recanto de lectura que ofrece a posibilidade de follear e consultar unha mostra dos exemplares seleccionados polas editoriais colaboradoras para tal fin. O visitante interesado pode tamén ampliar información mergullándose nas páxinas web do sector e dos seus mundos afíns nun ordenador cun menú que ofrece unha ducia de enderezos electrónicos.

O mundo editorial é o ámbito tradicional da palabra. A Casa das Palabras é, xa que logo, marco inmellorable para esta mostra.  

